
Siunnersuut uunga: Utoqqalinersiaqarneq pillugu Inatsisartut inatsisaata aamma siusinaartumik 

pensionisiat pillugit Inatsisartut inatsisaata allanngortinneqarneri pillugit Inatsisartut inatsisaat  

(Utoqqalinersialinnut siusinaartumillu pensionisialinnut pensioninik naatsorsuinermi 

pilersuisussaaqatigiinnerup atorunnaarsinneqarnera)  

(Isumaginninnermut, Suliffeqarnermut Nunamullu Namminermut Naalakkersuisoq) 

Siumuminngaaniit Isumaginninnermut, Suliffeqarnermut Nunamullu Namminermut 

Naalakkersuisuminngaaniit Utoqqalinersiaqarneq pillugu Inatsisartut inatsisaata aamma siusinaartumik 

pensionisiat pillugit Inatsisartut inatsisaata allanngortinneqarneri pillugit Inatsisartut inatsisaat pillugu 

imaattumik oqaaseqassaagut. 

Ukiorpassuarnik maanngaaniit ataatsimiittarfimminngaaniit kiisalu aamma qineqqusaarnermi 

eqqartorneqartuartartut utoqqaat aningaasarsiassamikkut nalimmassaassisoqarnissaannik oqaluttarneq 

massakkut  iliuuseqartoqalernera siumuminngaaniit nuannaarutigalugu oqaatigissuarput. 

Qasseeriaraluartarnerpugut utoqqarnut samminnilluta inatsisartukkoorlugit iliuuseqaraluartannigut 

assigiinngitsut pissutaasarlutik iluatsitsiffiusannginnerit.   

Qujanavissumillu una qinersivik inatsiartuni ilaasortani siunnersuuteqartoqarneratigut partiillu 

tamakkiisumik suleqatigiiffigalugu utoqqalinersiutit pillugit inatsisip kiisalu siusinaartumik pensionisiat 

pillugit inatsisartut inatsisaata allanngortinneqarnissaata angusaqarfiginissaa inatsisartut tamatta suli 

aammaarluta suleqatigiiffigigutsigut angusaqarfigissavarput. Taamaammat naatsorsuutigivarput una 

utoqqartatsinnut alloriarnertut isigalugu suleqatigiiffigalugu naammassisaqarfigiumaaripput. Soorunalimi 

siumumiit angusarisaq pitsaanerusinnaagaluartoq aamma oqaatigissuarput, taamaammat ukiuni aggersuni 

pitsaanerusumik angusaqaqqinnissatsinnut oqalliseqataaqqinnissarput ammaffigivarput. 

Siumut siuttuunermigut utoqqaat sulisinnaanerisa aningaasarsiornermikkut annertunerusumik 

kalluarneqanngikkaluarlutik aningaasarsiorsinnaanermikkut killissarititaasoq qaangerneqarsinnaanera 

sulissuteqarfiginikuuaat naammassisaqarfigalugu. Taamaasillutillu utoqqalinersiuteqartut sulerusunnermik 

piumassuseqarnerat timimillu aalasinnaassuseqarnerat killilernagu sulisinnaanerat sivitsorneqarnikuulluni. 

Massakkut siumup nuannaarutigilluinnarpaa utoqqalinersiat aapparisaq aallaaviginngikkaluarlugu inuup 

nammineq aningaasarsiaa aallaavigalugu periuseq eqqunneqartussanngormat. Kiisalu aamma 

siusinaartumik pensionisiallit  pensioninik naatsorsuinermi taamatullu annertussusaat aappaasup 

inooqataasulluunniit isertitaanut attuumasutaarutissallutik. 

Taamatut siumuminngaaniit oqaaseqarluta Naalakkersuisut inatsisissatut saqqummiussaanut akuersaarluta 

ataatsimiititaliamut susassaqartumut aappassaaniinnginnerani ingerlateqqipparput. 

